
     У межах дыпломнай работы быў распрацаваны праект рэканструкцыі 

санаторыя-прафілакторыя БНТУ ў зоне адпачынку, прылеглай да Заслаўскага 

вадасховішча. Дадзены дыпломны праект мае на мэце падрыхтаваць адзін з 

варыянтаў далейшага развіцця ўстановы, прапанаваць яго для наступнай 

крытыкі і такім чынам зрабіць карысны ўнёсак у працэсы стратэгіявання 

будучыні гэтага аб’екта. 

     У горадабудаўнічай дакументацыі 1960-га года ўчастак сучаснага 

санаторыя-прафілакторыя згадваецца як “спартова-турысцкая база 

політэхнічнага інстытута”. На працягу сваёй гісторыі аб’ект змяніў сваю 

галоўную функцыю, але ўчастак не быў адаптаваны да новага прызначэння. 

У выніку гэтага значная частка тэрыторыі выкарыстоўваецца неэфектыўна 

або не выкарыстоўваецца зусім. 

     Галоўны будынак санаторыя-прафілакторыя быў пабудаваны ў канцы 

1960-х гадоў і не зазнаваў істотных перабудоў. На сённяшні дзень будынак 

з’яўляецца маральна састарэлым і не адпавядае ні сучасным патрабаванням 

камфортнага адпачынку, ні рэальнаму патэнцыялу развіцця ўстановы. 

Абмерныя планы розных гадоў сведчаць пра пастаянную рэканфігурацыю 

планіроўкі будынка ў імкненні адаптаваць яго да новых функцый, а 

сённяшнія амбіцыі адміністрацыі і аб’ектыўная дынаміка развіцця ўстановы 

ўсур’ёз заклікаюць да архітэкутарна-канцэптуальнага асэнсавання гэтых 

працэсаў. Акрамя гэтага, ужо абмяркоўваецца магчымасць пабудовы новага 

корпуса, што патрабуе гатовых прапаноў па граматным і эфектыўным 

выкарыстанні гэтай магчымасці. 

     Нягледзячы на маральную састарэласць, існуючы будынак знаходзіцца ў 

добрым фізічным стане і гатовы да трансфармацыі, абнаўлення і далейшай 

эксплуатацыі. У праекце рэканструкцыі рэалістычна ацэнены і рупліва 

выкарыстаны патэнцыял як будынка, так і тэрыторыі. Будынак павялічвае 

свой аб’ём, узбагачаецца новымі функцыямі і радыкальна змяняе эстэтычны 

выгляд, а на тэрыторыі прапанаванае канкрэтнае месца, форма і напаўненне 

для новага корпуса.    

      

 




